
LIVE~STATE

MS. JENSEN: Muna ma ku maraba, a zauren hirar LiveAtState, yanar-gizon
gwamnatin Amirka, domin gudanar da hira da manema labarun Kasashen duniya.
Ina mai farin cikin marharbin da wadanda suka halarci wannan hirar, daga sauran
bangarorin nahiyar Afrika, a yau. Ina kuma son aikewa da sako na musamman, ga
wadanda ke tare da mu, daga Kasashen Jumhuriyar Demokradiyyar Kasar Congo,
da Habasha, da Ghana, da Guinea, da Mozambique, da Jumhuriyar Congo, da
Tanzania, da kuma Uganda. Kuma muna maraba, ta musamman, ga wadanda ke
tare da mu, daga Rundunar Afrika dake Birnin Stuttgart, na Kasar Jamus.

A karo na farko, wannan shirin zai kasance da masu fassara, kai-tsaye, a cikin
harsunan Faransanci da kuma Portuguese. Idan ka na son jin wannan hirar, a cikin
daya daga cikin harsunan, to, ka buga lambar wayar da aka ba ka, a Kasa, a hannun
daman allonka. Idan kuma, a kowane lokaci, ka samu wata matsala, to, kana iya
atkewa da tambayarka, zuwa filin a yanar-gizo mai suna LiveAtState.gov.

Yau, za yi zanta ne, tare Mataimakiyar Sakatariya Linda Thomas-Greenfield, kuma
za ta yi magana ne, game da irin KoKarin da muke yi, a yankin Saharar Afrika. Da
wannan kuma, zan dawo wajen ku. Muna ma ku maraba. Muna godiya da kuka
kasance tare da mu, a yau.



MATAIMAKIYAR SAKATARE THOMAS-GREENFIELD: Da kyau. Ina ma ku
godiya, Kwarai da gaske, kuma ina mai farin ciki, matuka, da na dawo, kazalika ina
marhabin da dukanku, dake kan allo. Kamar yadda mafi yawanku suka sani, idan
har kuna kallon wadannan labarun, na dawo ke nan, daga wani tattaki, na mako
guda, zuwa nahiyar Afrika, tare da Sakataren Gwamnati Kerry. Mun ziyarci
Kasashe hudu, mun kuma samu damar saduwa da shugabanni, a fadin wadannan
Kasashe hudu. Har ila yau, mun yi taronmu, na shekara, da Kungiyar Kasashen
Afrika, AU. Mun sadu da wakilan Kungiyar IGAD, dangane da abinda ke faruwa a
Kudancin Sudan. Mun yi taro, mai tsawo, da Gwamnatin Kasar Habasha. Mun
sadu da shugaban Kasar Somalia.

Mun kuma kai ziyarar ba-zata, a Kudancin Sudan, inda sakataren gwamnati ya
sadu da Shugaba Salva Kiir. Har ila yau, ya yi kira ga tsohon Mataimakin Shugaba,
Riek Machar. Mun roKe su, duka, da su ajiye — su ajiye duk wani bambanci, su
yunKura, domin gano mafitar abinda zai amfani jama’ar Kudancin Sudan, domin
kuma Kasar Kudancin Sudan. Kamar kuma yadda kuka sani, a makon da ya wuce,
sun sanya hannu, a wata yarjejeniya. Wannan kuma shine takon farko. Kuma wani
Karamin tako ne, kuma mun san cewa, akwai sauran aikin da za a yi, kuma muna
da niyyar ci gaba da shiga tsakani, har sai mun taimaka ma su, wajen gano mafita.
Har ila yau, mun ziyarci Kasashen DRC da Angola, kuma na san muna da wadanda
ke lura da al’amarin, a Kasar ta DRC, don haka, ina sa ran zan samu tambayoyi
daga Kasar DRC, ita ma. Mun tantauna da dukan gwamnatocin game da al’amarin
dake faruwa, a yankin Manyan Tabkuna. A Kasar DRC kuma, mun tantauna game
da zabensu, mai zuwa.

Kamar yadda ba za ku yi mamaki ba, mun tantauna, matuka, da gwamnatin
Nijeriya, game da taimaka ma ta, wajen magance mummunar ta’asar satar ‘yan
mata, kusan 300, da Kungiyar ‘yan ta’addar Boko Haram suka yi. Wannan na daga
cikin wani bangare, na irin munanan ayyukan da Kungiyar Boko Haram ke
tabkawa, kuma mun sadu da jama’ar Nijeriya, musamman iyalan wadannan ‘yan
matan, wajen nuna juyayin abinda ya faru. Za mu ci gaba da hada hannu da
jama’ar Nijeriya, har sai an gano wadannan ‘yan matan, an kuma dakatar da
sharrin Kungiyar Boko Haram.

Ina kuma fatan samu Kare lafiya. Duk da wadannan al’amurran dake faruwa,
kamar yadda kuka sani, mune kan gaba, wajen tsara abinda zai zama alfanu ga
Afrika, a Birnin Washington. Za mu kira wani taro na Shirin Shugabannin Matasan
Afrika, na Birnin Washington, a nan Birnin na Washington, daga ranar 28 ga
watan Yuli, har ya zuwa ranar 30 ga wata. Muna da hazikan matasa 500, a
lungunan nahiyar, da za su kasance tare da mu, a wata bita ta tsawon makonni



shida, kuma za su samu damar tantaunawa da shugaban Kasa, da tantaunawa da
sauran shugabanni, a yankin Birnin na Washington, kuma za su koma Kasashensu,
domin yin aiki da dabarun shugabancinsu. Mun samu damar saduwa da wadansu
matasan, lokacin da muke a nahiyar Afrika, tare da Sakataren Gwamnati Kerry,
kuma zan iya cewa, sun yi murna, matukar gaske.

Bayan taron mu, na Jami’an Shirin YALI, na Birnin Washington, za mu kira wan
taron na Shugabannin Afrika, da taron shugabannin Kasashen Afrika, a nan Birnin
Washington, a ranakun 5 zuwa 6 ga watan Agusta. Mun gayyaci shugabannin
kowace Kasa, dake nahiyar, da su tantauna da Shugaba Obama da ministocinsa,
game da abubuwan dake damun dukan gwamnatocinmu. Har ila yau, za mu
kasance cikin taron manyan jami’o’in kamfanoni, watau CEQO, inda za mu tara
shugabannin harkokin kasuwanci, daga kowane lungu na nahiyar, da kuma
Amirka, domin tantaunawa, da shugabannin na Afrika, game da damar zuba
jarurruka.

Da wannan kuma, zan so zuwa ga masu tambayoyi, ina kuma farin cikin sake
saduwa da ku.

MS. JENSEN: Da kyau. Tambayarmu, ta farko, za ta fito ne daga Birnin Addis
Ababa, daga wani dan kallo: “Akwai rahotannin dake bayar da shawarar a yanke
yarjejeniyar da aka sanya hannu, a Birnin Addis Ababa, tsakanin sojojin Kudancin
Sudan da ’yan tawaye. Idan bangarorin biyu, sun kasa mutunta tsagaita wuta, me
Amirka za ta yi, nan gaba?”

MATAIMAKIYAR SAKATARE THOMAS-GREENFIELD: Na gode, da wannan
tambaya. Kuma, kamar yadda aka lura, kuma yadda na ce, sanya hannu kan
yarjejeniyar kawo zaman lafiya, mataki ne na farko, kadai. Muna hada hannu da
shugabannin wannan yanki, don tabbatar da mun sadu da sojojin rundunar IGAD,
dake Kasa, wadanda za su daidaita al’amurra, domin su lura da yarjejeniyar, su
kuma tabbatar da damKe dukan wanda ya karya wannan yarjejeniyar da aka sanya
wa hannu. Don haka, mun tantauna da shugabanni, game da samun yanke
hukuncin Majalisar Dinkin Duniya, da zai bayar da damar hanzarta kai wadannan
s0jojin, wannan kuma na daga cikin irin abubuwan dake gabanmu, a halin yanzu,
dangane da yankin na Kudancin Sudan.

MS. JENSEN: Tambayarmu ta gaba ta fito ne daga mujallar La Prosperitéta
Birnin Kinshasa: “Ana iya daukar ziyarar ta Kerry, zuwa Afrika, a matsayin wani
KoKari da Amirka ke yi, na maido da zaman lafiya, a yankin Manyan Tabkuna?”



MATAIMAKIYAR SAKATARE THOMAS-GREENFIELD: Kwarai da gaske.
Wannan na daya daga cikin maKasudin wannan ziyara. Babu wani abinda muke
bukata ga jama’ar dake yankin Manyan Tabkunan, da ya wuce zaman lafiya. Muna
ganin alherin dake faruwa, yanzu. Kamar yadda kuka sani, muna da wani jakada,
na musamman, tsohon dan majalisar dattijai Feingold, kuma yana aiki, babu ji,
babu gani, tare da Jakada ta Musamman, Mary Robinson, da sauran jakadu, na
musamman, domin taimaka wa gano mafita.

Ziyararmu zuwa Kasar Angola, don tantauna da Shugaba Dos Santos ne, a
matsayin shugaban Kungiyar Jibinta ta Duniya, a yankin na Manyan Tabkuna. Ya
kuma taka rawar gani, matuka. Kuma muna son gode wa rawar da ya taka, da
kuma Kara ma sa Kwarin gwiwar ci gaba da aiki, tare da gwamnatocin yankin, don
tabbatar da zaman lafiya mai dorewa. Wannan shine abinda ya kamaci jama’ar
yankin na Manyan Tabkuna, kuma za a yi dukan KoKarin, ba ma wannan bangaren
kaidai ba, har na yi imanin dukan shugaban dake wannan yankin zai tabbatar da
zaman lafiya, a Kasar ta DRC.

MS. JENSEN: Tambayarmu ta gaba za ta fito ne daga gidan rediyo na WBS, dake
Kasar Uganda — su ma suna kallonmu daga Birnin Kampala: “Gaskiya ne, Kasar
Amirka na da hannu, wajen tilasta wa Kiir da ya sanya hannun zaman lafiya da
Machar? Kuma me ya faru, yanzu, tun lokacin da aka sanya hannu kan yarjejeniyar
dake neman sukurkucewa?”

MATAIMAKIYAR SAKATARE THOMAS-GREENFIELD: To, bari in nuna
rashin amincewata da kai, game da bangaren Karshe na wannan tambayar. Ba zan
ce yarjejeniyar na neman sukurkucewa ba. An sanya hannu kan yarjejeniya. Kuma
babu wanda aka tilastawa. Muna rokon shugabanin duka bangarorin, da su yanke
hukuncin da zai dadada wa jama’arsu. Wannan shine abinda jama’ar Kudancin
Sudan ke bukata. Sun yi yaki shekaru 30, don neman mulkin kai. Sakatare Kerry
na wurin bikin Kaddamar da gwamnati, da kuma zabe, kuma ya sadaukar da kai,
matuka, wajen goyon baya — goyon bayan zaman lafiya a Kudancin Sudan. Don
haka, har yanzu akwai abubuwa, da dama, da za a yi. Za mu ci gaba da taimaka wa
bangarorin biyu, na da su yi wa jama’arsu adalci, da farko, fiye da son zuciyarsu,
na tabbatar da zaman lafiya, a Kudancin Sudan.

Akwai farin dake neman kunno kai, idan ba a tsayar da wannan fadan ba. An
tilasta wa mutane fiye da dubu 900, ga barin gidajensu, kodai a sansanin IDP, dake
cikin Sudan, ko kuma sun tsallaka kan iyaka, zuwa sansanin ‘yan gudun hijira dake
Kasashen maKwabta. Yanzu kuma lokacin shuka ne. Kungiyoyin Agaji na
tambaya, lokacin ina Kudancin Sudan, tare da Sakataren gwamnati, cewa mu samu



‘yan watanni, na zaman lafiya, domin jama’a, aKalla, su fara noman abinci, domin
ganin an magance duk wata wahalar da bil adama zai shiga.

Don haka wannan wani masomi ne. Ba za mu iya hasashen sukurkucewar
yarjejeniyar ba, a cikin ‘yan kwanakin nan, da aka sanya ma ta hannu. Dole, mu
tabbatar da ganin sanya hannun ya kafu, sai kuma mu fara yunKurawa ga kawo
zaman lafiya, ga jama’ar na Kudancin Sudan.

MS. JENSEN: Tambayarmu ta gaba, ta fito ne, daga wani dan kallo, a Birnin
Kampala: “Shin Amirka ta damu da dangantakar da Kasar China ke neman
Kullawa da Kasashen dake yankin?”

MATAIMAKIYAR SAKATARE THOMAS-GREENFIELD: Na gode. Wannan
KwaKkKwarar tambaya ce. Kuma a’a, ba mu damu ba, da duk wata dangantakar da
Kasar China za ta Kulla a yankin. Mun san Kasar China na da sha’awa, a yankin.
Firemiyan Kasar China ya zo Afrika, kwanan nan, bayan da mu ka kai ziyara
nahiyar. Kuma abinda muka ce, ga jama’ar Afrika shine, dole su tabbatar da duk
wata yarjejeniya da za su Kulla da gwamnatin Kasar ta China, ya kasance jama’ar
Kasarsu za su amfana.

Mun hada hannu da Kasar ta China, game da al’amarin dake faruwa, a Kudancin
Sudan. Kasar China na da jakada, na musamman ma. Yana kuma aiki tare da
jakadunmu, na musamman, domin ya san muddin akwai zaman lafiya a Afrika, to
za ta samu wadata. Don haka, muna bukatar jama’ar Afrika su amfana da duk wata
garabasar da Kasar China za ta kawo ma su, kuma muna son Kasar ta China ta
tabbatar da suna taimakawa, wajen samar da wadata ga Afrika da jama’arta, nan
gaba.

MS. JENSEN: Tambayarmu ta gaba, ta fito ne daga mujallar Le Phare, ta Birnin
Kinshasa: “Kwanan nan Hukumar Zabe Mai Zaman Kanta, ta Kasa ta zayyana
hanyoyin gudanar da zabe, inda aka ware jama’ar Kasar Congo. Ta yaya Amirka
ke son taimaka wa jama’ar Kasar ta Congo, wajen warware wannan bambancin
al’amari?”

MATAIMAKIYAR SAKATARE THOMAS-GREENFIELD: To, wannan ma
wata magana ce, cewa jama’ar Kasar Congo, dole, su yunKura, wajen warware
matsalolinsu. Muna taimaka ma su, kuma kamar yadda sakataren gwamnati ya yi, a
lokacin ziyararsa, ya roKi kowannensu, da su tantauna da juna, domin gano abinda
ya fi masu, na ci gaba, wajen tabbatar da gudanar da zaben adalci da gaskiya, a
Kasar ta DRC, kuma sun nuna Kudurin jama’ar na Kasar DRC.



Mun sadu da shugaban hukumar zaben. Mun sadu da Kungiyoyin jama’a. Mun
sadu da gwamnati. Mun roKi kowa, da su gano hanyar ci gaba, su kuma yi amfani
da Tsarin mulki, domin tabbatar da ganin an gudanar da zaben, kamar yadda tsara.
Yadda kuma zaben zai kasance kuma, wannan wata magana ce, da ta shafi
tantaunawa tsakanin dukan jam’iyyun. Na san hukumar zaben ta bayar da wadansu
shawarwarin da za su taimaka wa wakilan majalisa. Amma, kamar yadda suka
yunKura, sakataren ya roKe su, da su jibinci juna, da su jibinci juna, da su jibinci
juna, akai-akai, da mutane da jam’iyyu, domin su fahimci abinda za a yi; sun yi
tambayoyi; suna iya kuma magance damuwarsu.

Don haka, wannan al’amarin ya hannun jama’ar Kasar Congo. Mun je mu taimaka
ne. Mun bayyana bayar da Karin dolar Amirka miliyan 30, don taimaka wa KoKarin
kawo gagarumin ci gaban harkokin mulkin na demokradiya. Ofishin jakadancinmu
dake wurin, da jakadanmu, na musamman, da mu, dake nan Birnin Washington, za
mu ci gaba da tallafa wa jama’ar Jumhuriyar Demokradiyyar Congo.

MS. JENSEN: Tambayarmu ta gaba ta fito ne daga Said Hassan Anteno, na gidan
telebijin na Universal TV da Star FM, dake Kasar Kenya: “An samu koma-bayan
harkokin tsaro, tun cikin watan Afrilun 2014, a Kasar Kenya. Abubuwa, da dama,
sun faru, na keta ‘yancin dan adam, a wannan lokacin, kamar tunzarawa wadansu
jama’a da kabilu, da cin mutuncin jama’ar Kasar Somalia, daga Somalia, da kuma
jama’ar Somaliyar daga Kasar Kenya. To, gwamnatin Amirka ta san da haka,
kuma me za ku yi, domin magance wannan aika-aika?”’

MATAIMAKIYAR SAKATARE THOMAS-GREENFIELD: Game da al’amarin
Kasar Kenya, mun san Kasar ta Kenya na da masaniya kan duk wata mummunar
ta’asar ta’addanci, a cikin ‘yan shekarun nan, kuma muna son yin aiki da
gwamnatin Kasar ta Kenya, don tabbatar da magance irin ta’addancin dake faruwa,
domin mun sani cewa ta’addin, a Kasar ta Kenya, na shafar dukanmu. Bayan
wannan, mun nuna damuwarmu, matuka, ga gwamnatin Kasar Kenya. Ka san
ra’ayinmu shine game da zartar da dokokin keta ‘yancin dan adam. Mun nuna wa
gwamnatin Kasar Kenya damuwarmu, matuKa. Za mu ci gaba da nuna
damuwarmu ga gwamnatin ta Kenya, da kuma bayyana wannan damuwar, a duk
lokacin da muka samu shaidar aikata laifin cin mutuncin dan adam.

Domin kuma fuskantar ta’addanci, dole, a fuskanci al’amarin ta falle biyu. Akwai
na bangaren harkar soja, amma, akwai kuma dayan bangaren, wanda ya shafi yi
wa jama’a adalci da gaskiya, domin jama’a su fahimci abinda ke faruwa, da kuma



kada jama’a su sha wuya a hannun dukan bangarorin, saboda abinda ya shafi
ta’addanci, ko kuma gwamnati.

Don haka, wannan ita ce tantaunawar da za mu ci gaba da yi da gwamnatin Kasar
Kenya.

MS. JENSEN: Tambayarmu ta gaba ta fito ne daga Emma Farge — wakilin
kamfanin dillacin labaru na Reuters, a Yamma da kuma Tsakiyar Afrika:
“Shugabannin Afrika, da dama, sun kusa kai Karshen wa’adin mulkinsu, amma,
akwai alamun cewa, ba za su sauka ba, daga kan mulki. Kasashen Burkina Faso da
DRC, da daga cikinsu. Me Kasar Amirka ke yi, don tabbatar da shugabannin
Afrika sun mutunta Tsarin Mulkinsu, game da wa’adin mulki?”
MATAIMAKIYAR SAKATARE THOMAS-GREENFIELD: Mun roKi
gwamnatocin Afrika, da su rika mutunta Tsarin Mulki, da mutunta wa’adin mulki,
kuma idan babu wata Ka’ida, to, su yanke lokaci. Gwamnatin ta ga haka. Shekaru,
da dama, ba mu da Ka’ida kan wa’adin mulki. Kamar yadda ka sani, Shugaba
Roosevelt, sai da ya yi turmi hudu. A wannan lokacin ne, muka yanke shawarar da
a Kayyade, a cikin Tsarin Mulkinmu. Kuma shi ya sa Gyara na 22, na Tsarin
Mulkinmu ya dore.

Mun san yana da muhimmanci jama’a su ga an bayar da gwamnati, don jin dadin
irin gudunmawa da kuma rawar da suka taka, don haka mun taimaka wa
shugabannin da su bari, a samu canji. A Kasashen da muka ga an yi zaben gaskiya
da adalci, inda ‘yan adawa suka samu damar shiga harkar zabe, a wani lokacin ma
har su ci zabe, kamar yadda muka gani a Kasar Senegal, cikin ‘yan shekarun nan,
mun kuma gani a Kasar — wadannan Kasashen kan samu mulkin demokradiya
nagari.

Kuma saKonmu shine: Akwai sauran rayuwa bayan an yi shugabanci. Muna
taimaka wa wadannan shugabannin, da su samu damar da za su bayar da
gudunmawarsu ga Kasashensu, ta wadansu hanyoyi. Muna ganin irin kyakkyawar
rawar da Shugaba Obasanjo yake takawa, ba a Nijeriya kadai ba, har a ko’ina cikin
Afrika, inda yake amfani da dabarun shugabancinsa, wajen bayar da taimako ga
matasa. Shi ya ke jagorancin Hukumar Binciken dake duba al’amarin dake gudana
a Kudancin Sudan. Don haka, akwai dama, mai yawa, ga wadannan shugabannin
na da su nuna cewa suna sadaukar da kawunansu, ga nahiyar, da kuma Kasashensu.

Wannan kuma ita ce tanataunawar da za mu ci gaba da yi, da shugabannin. Kamar
yadda ka sani, Sakatare Kerry, ya yi jawabi game da wannan, lokacin da muke a



Kasar DRC. Mun Kalubalanci sauran gwamnatoci da wannan al’amarin, kuma za
mu ci gaba da Kalubalantar gwamnatocin, da wannan al’amarin.

MS. JENSEN: Christine Holzbauer, daga mujallar New Africa, ta Faransa na son
ya san: “Za ki ya fada ma na irin yadda aka gayyaci shugabannin Afrika, da dama,
ko za a gayyace su, zuwa Taron Shugabannin Afrika, mai zuwa, na ranakun 5
zuwa 6 ga watan Agusta, a Birnin Washington, D.C.? Hakika, sanarwar Fadar
Gwamnatin Amirka, ta bayar da shawarar cewa, shugabannin za su zo ne, daga
kowane lungu na nahiyar, amma, ba mu tantance ko dukan shugabannin za a
gayyata ba.”

MATAIMAKIYAR SAKATARE THOMAS-GREENFIELD: To, na gode, Kwarai
da wannan tambayar. Mun gayyaci shugabannin daga ko’ina cikin nahiyar ta
Afrika, ciki har da Africa ta Arewa, zuwa wannan Taron na Shugabannin Kasashe.
Akwai wadansu shugabannin, da ba a gayyata ba, domin ko dai ba su dadi da
Majalisar Dinkin Duniya, domin sun yi juyin mulki ne — Masar na daga cikin
wadannan Kas ashen, sai Jumhuriyar Tsakiyar Afrika, na daya daga cikin Kasashen
— kuma na manta — Guinea-Bissau na cikinsu.

Ko kuma Kasashe ne da ba su danyen ganye da Kasar Amirka, kodai saboda mun
sanya ma su takunkumi, ko ba mu da wata danganta da su, kuma ka san wadannan
Kasashen sune: Zimbabwe, da Eritrea, da kuma Sudan.

MS. JENSEN: Tambaya ta gaba, ta fito ne daga Ofishin Jakadanci na Addis
Ababa, daga mujallar 7he Reporter, kuma ba ni da tabbacin na gane abinda suke
nufi. Ina fata za ka yi. “Na san gwamnatin Amirka na danyen ganye da Kasashen
Masar da Habasha. Menene matsayin Amirka game da ginin Madatsar Ruwa ta
Renaissance Dam, dake Kasar Habasha?”

MATAIMAKIYAR SAKATARE THOMAS-GREENFIELD: Mun tantauna,
matuKka, da bangarorin biyu, kan wannan al’amari. Kuma matsayinmu shine: dole,
su zanta. Ya kamata su jibinci juna. Ya kamata su fayyace bambancinsu. Kuma
mun san cewa wadansu batutuwan sun faru, kuma muna roKonus, da su ci gaba da
wadannan batutuwan, don ganin sun gano bakin zaren da zai amfani bangarorin
biyu, game da yin amfani da ruwan daga Kogin Bahar Maliya.

MS. JENSEN: Za mu koma ga Taron Shugabannin Afrika. Edmund Smith-Asante
ne, daga mujallar Daily Graphic, ta Ghana, wanda ke son sanin: “Yaya wannan
Taron na Shugabannin Afrika zai kasance?”



MATAIMAKIYAR SAKATARE THOMAS-GREENFIELD: Na gode. Har yanzu
muna yi wa shirin taron kwaskwarima, amma, muna neman yadda za a samu ci
gaban gudanar da tantaunawa da shugabannin na Afrika. A gaskiya, mu tuntubi
Kasashen nahiyar, na da gabatar da al’amurra da kuma abubuwan da za mu mayar
da hankali a kai. Don haka, za mu mayar da hankali kan zaman lafiya da tsaro, za
mu kuma mayar da hankali kan mulkin demokradiya da shugabanci, mu kuma
mayar da hankali ga harkokin ciniki da ci gaban Kasa.

Don haka, ranar farko ta taron, wata 5 ga wata, kamar yadda na ambata, za ta
kasance ta taron manyan jami’an kamfanoni ne, (CEO), inda za mu duba damar
kamfanoni su sadu da shugabannin Afrika, don zantawa da su, game da damar
zuba jarurruka; da kuma shugabannin nan, su fada wa kamfanonin game da irin
abubuwan da suke bukata. kuma, ana sa ran za su taru, ta yadda za ga an yi wata
yarjejeniya da kamfanonin, a wannan taron.

Rana, mai bi ma ta, za ta kasance ta zurfafa tantaunawa tare shugabanmu, na gano
al’amurran da na lissafta. Kuma za mu yi wa Kasashe bayani game da KoKarin da
za su yi, alal misali, a fannin zaman lafiyar da tsaro da kuma KoKarin kawo
maganar zaman lafiya da tsaro kan tebur, da KoKarin da suke yi wa matasa, domin
za mu samu matasa, da dama, saboda taron duk game da zuba jarurruka ne, domin
magada.

Haka kuma, muna fatan wannan tantaunawar, wanda na mu ji ne, da kuma yin
magana, inda su ma shugabannin na Afrika za su saurara su kuma yi magana.
Kuma a Karshen taron, muna fata za a fiddo da wadansu hanyoyi ciyar da harkokin
zuba jari gaba, a Afrika, nan gaba.

MS. JENSEN: Tambaya mai zuwa, ta fito ne daga wani dan kallon dake Kasar
Tanzania: “Fiye da kashi 85, cikin 100, na yankin Saharar Afrika, na fama da
rikice-rikicen siyasa, dake kawo koma-bayan tattalin arziki. A matsayinku na
Kasashe biya da daya, watau (Big 5+1), ta yaya za ku aiwatar da dabarun da za su
warware wannan matsalar, domin nahiyar ta yi bunKasar da za ta rage yawan
matsaloli?”

MATAIMAKIYAR SAKATARE THOMAS-GREENFIELD: Ina fatan dai ba ka
yi daidai ba. Ban amince cewa kashi 85, cikin 100, na nahiyar Afrika na fama da
rikici-rikice. Mun san cewa, akwai manyan tashe-tashen hankular dake faruwa a
nahiyar, amma akwai, alal misali, Kasashen dake samun ci gaba, suna kakkafa
damar zuba jarurruka a tattalin arzikinsu, kuma muna da bukatar yin aiki da
wadannan Kasashen. Muna da dabaru, da dama, wadansu shugaban Kasa ya



bayyana su, a lokacin ziyararsa zuwa Afrika, bara — Kasuwancin Afrika, inda muke
hulda da Kasashe shida na yankin Gabashin Afrika, don taimaka ma su, wajen
inganta damar gudanar da harkokin ciniki, tsakaninsu, amma, kuma da samun
Karin damar harkokin ciniki, a duniya, ga wadannan Kasashen. Kuma muna fatan
za mu fadada wannan.

Sai kuma gagarumin Shirin Samar da Wutar Lantarki a Afrika. Akwai Kasashe
shida, wadanda ke cikin wannan harkar, tun lokacin da aka fara aiwatar da
dabarun. Muna fatan za mu fadada wannan. Akwai gagarumin abin sha’awa game
da Shirin Samar da Wutar Lantarkin, domin mun san cewa wutar lantarki na
gudanar da jarurruka, za ta tallafa wa tattalin arzikin wadannan Kasashe, ta kuma
taimaka wajen gina jama’arsu. Ni kan yi amfani da wannan misalin, a dukan
jawabaina, kuma na tabbatar jama’a sun gaji da ji — da nake fadar cewa, lokacin da
na je Kasar Liberia, na ga matasa a KarKashin turken wutar lantarki suna yin aikin
makaranta, kuma abinda wannan ke nufi shine, idan matasa kan iya samun wutar
lantarki a gidajensu, to, suna iya samun wutar lantarki a makarantunsu, suna kuma
iya amfani samun damar yin amfani da fasahar na’ura mai Kwakwalwa. Sai mun ga
cin gaban Afrika, Kwarai da gaske. Don haka, muna aiki tare da juna, domin ciyar
da tattalin arzikin Afrika gaba.

MS. JENSEN: Tambayarmu ta gaba, ta fito ne daga Aloyce Ndeleio, dake
Tanzania: “Amirka da sauran Kasashen da suka ci gaba za su taimaka wa Nijeriya,
wajen ceto ‘yan mata, 200, da Kungiyar Boko Haram ta sace, a Yammacin Afrika.

Idan haka ne, za ku yi amfani da Karfi ne, kan Kungiyar al-Shabaab, wadda, yanzu,
ke barazana a Gabashin Afrika?”

MATAIMAKIYAR SAKATARE THOMAS-GREENFIELD: Muna hulda da
Kasashen Gabashin Afrika, don magance bazaranar Kungiyar al-Shabaab, shekaru
da dama. Kuma za mu ci gaba da wannan huldar, da wadannan Kasashe. Zan iya
cewa, muna amfani da rundunar AMISOM, tare da sojojin Afrika, dake Kasar
Somalia, mun kuma samu galaba, matuka, wajen tura Kungiyar al-Shabaab, daga
wurare, da dama, dake wurin. Al’amarin na bukatar aiki tukuru, wajen taimaka wa
Sojojin Kasar Somalia, da horar da su, domin raka rundunar AMISOM, don
tabbatar da ganin Kungiyar ta al-Shabaab, ba ta dawo ba. mun san cewa, domin
wannan KoKari na su ne, da kuma nasarar da suka samu, ya sa Kungiyar ta al-
Shabaab ta canja salo, kuma wannan ne ya sa muke ganin wata irin barazana da
hare-haren da ake yi, a Kasar Kenya. Amma, za mu ci gaba da hulda da dukan
gwamnatocin dake yankin game da haka.



Game da Nijeriya, muna hulda da jama’ar Nijeriya. Ba ni son in sanya ma na rain
cewa, muna hulda da jama’ar Nijeriya, kuma wannan zai sa a ceto da dukan ‘yan
matan. Muna hulda da jama’ar Nijeriya ne, don taimaka ma su, magance illar
Kungiyar Boko Haram, da kuma gano hanyoyin al’amurran dake Nijeriya, da har
suka kai ga kafa Kungiyar ta Boko Haram. Kuma fatanmu ne, cewa a maido da
dukan wadannan ‘yan matan gida, ga iyalansu. Muna taya iyayen dake Nijeriya da
kuma jama’ar Nijeriya yin addu’ar ga dawowar wadannan ‘yan matan.

MS. JENSEN: Bari mu dakata kan wannan al’amarin. Dana Hughes, daga gidan
rediyon ABC, na son sanin: “Za ki iya fadar ko Kasar Amirka na da wani shiri, na
aikewa da wakili, a wannan taron kan Kungiyar Boko Haram, na wannan makon,
da za a yi a Birnin Paris? Kuma kin yi magana game da salo biyu, na yaKar
ta’addanci. Ko kun tantauna ne, da Nijeriya game da yadda za a yaKi Kungiyar ta
Boko Haram?”

MATAIMAKIYAR SAKATARE THOMAS-GREENFIELD: Na gode, kuma bari
in yaba wa Gwamnatin Kasar Faransa, da ta kira wannan taron ranar Asabar. An
gayyace mu, zuwa taron, kuma ina mai farin cikin cewa, dukan shugabannin
Afrika, daga wadannan Kasashen biyar, sun hallara. Za mu aike da wakili wurin, da
kuma taimakawa — ga yin hulda da abokanmu, wajen samun mafita.

Game da tantauna kuwa, mun tantauna da jama’ar Nijeriya, a Kungiyoyi da dama.
Ciki har da, ba ma sojoji ba, har ma farar hula, akwai kuma jami’an gwamnatin
Amirka, wadanda suka san yadda ake hulda ta fara hula — dangane da martanin
farar hula. Janar Rodriguez da Mataimakiyar Ministan Harkokin Duniya, Sarah
Sewall, suna Nijeriya, tun farkon wannan makon, don tantaunawa kan zantawar
Kungiyoyin, game da fuskantar al’amarin barazanar ta’addancin. Wannan kuma
wani al’amari ne da suka sani, kuma muna fatan jama’ar Nijeriya za su ci gaba da
yin hulda da mu, game da magance wadannan abubuwan.

Har ila yau, a Nijeriya, a cikin watan Disamba, wadansu Kungiyoyi, sun yi aiki da
‘yan sanda, da kuma sojoji, da ma sauran jami’an gwamnati farar hula, don
taimaka ma su, wajen inganta dabarun magance wannan al’amari.

MS. JENSEN: Kamfanin dillancin labaru na Agence de Presse Mediatogo na
bukatar sanin: “Idan aka zo kan harkar horarwa, Kasar Amirka na bayar da
gagarumin taimako ga sojojin Afrika. Amma, da wuya a ga Kasar Amirka, a
lokacin da ake gabza yaKi, a nahiyar. Ta yaya za ki bayyana togewar da Kasar
Amirka ke yi, wajen shiga warware duk wani bore a nahiyar Afrika?”



MATAIMAKIYAR SAKATARE THOMAS-GREENFIELD: Ba bayyana muke yi
ba. Ba wai kuma muna taimaka ba ne, wajen horo, wanda shine babban al’amarin,
har ma muna son taimaka wa jama’ar Afrika, wajen jagorantar al’amarin. Amma,
idan har muka duba yadda al’amarin yake, a Kasar CAR, inda muka bayar da
taimakon dolar Amirka miliyan 100, ga KoKarin rundunar MISCA, dake wurin;
mun taimaka, wajen daukaka sojojin na Kasar Burundi, ya zuwa sojojin Kasar
Rwanda; mun kuma wadata kayayyakin aiki. Har ila yau, muna da mashawarta, a
Kasa, dake taimaka wa wannan KoKarin. Bugu da Kari, ban yarda cewa ba a ganin
mu ba. Sojojinmu na zuwa, don taimaka wa KoKarin jama’ar Afrika, wajen gano
hanyoyin warware tashe-tashen hankula, a nahiyar.

MS. JENSEN: Tambaya ta gaba, ta fito ne daga gidan telebijin na Horn Cable TV
“Gwamnatin Kasar Kenya, na tursasa wa da kuma ware kabilar jama’ar Kasar
Somalia, a Kenya. Kuma mun sa ziyarar Sakataren Gwamnatin Amirka, Kerry,
zuwa Afrika, bai je Kasar Kenya ba. Amma, ina son sanin irin rawar da Kasar ta
Amirka ke takawa, game da abinda ke faruwa a Kasar ta Kenya.”

MATAIMAKIYAR SAKATARE THOMAS-GREENFIELD: Muna ci gaba da
tantaunawa da kuma zantawa da jama’ar Kasar ta Kenya, game da irin yadda suke
mayar da martini kan hare-haren kwanan nan, da kuma tabbatar sun yunKura wajen
maganin ‘yan ta’adda, kan ganin ba zu Kuntata wa bayin Allah, da farar hula. A
matsayina, na jami’in gudanarwa, a sansanin ‘yan gudun hijira, a Kasar Kenya, mu
— kuma bisa ga aiki kan wadannan al’amurran, a Kasar ta Kenya, a shekarun baya,
mun ingiza jama’ar ta Kasar Kenya da su tabbatar da kare ‘yancin ‘yan gudun
hijirar dake sansanin, da wadanda ke zama a cikin al’'ummar dake bai wa
Kungiyoyin duniya taimako, da kada gwamnati ta tursasa ma su. Wannan kuma ita
ce zantawar da muke ci gaba da yi, da jama’ar na Kasar ta Kenya. Mun kuma bayar
da sanarwa game da wannan al’amari, kuma za mu ci gaba da ingiza jama’ar na
Kenya, don tabbatar da ‘yancin da kowa yake da shi, na jama’ar ta Kasar Kenya.

MS. JENSEN: Tambaya ta gaba, ta fito ne daga David Lumu, na gidan telebijin na
The New Vision, dake Uganda, daga ‘yan kallon dake Birnin Kampala: “Kasar
Amirka ta” — a gafarce ni — “Kasar Amirka, ya zuwa yanzu, tana amfani da basira,
wajen farautar shugaban Kungiyar LRA, Joseph Kony da baradensa. Me za ki ce
game da zargin da gwamnati Uganda ta yi, cewa, Sudan ta koma ga goyon Kony?
Kuma menene tunaninki game da farautar ta Kony? An san inda Kony yake?”

MATAIMAKIYAR SAKATARE THOMAS-GREENFIELD: Idan mun san inda
Kony yake, da mun kai ma sa rida. Amma, bari in ce, ina tsammanin za ka yarka
cewa, muna hulda da gwamnatin Kasar Uganda, kuma mun samu gagarumar



nasarar wannan KoKarin. Ya zuwa yanzu, babu wani harin da Kony da
maKarrabansa suka kai wa jama’a, kuma gudu suke yi. Ban kuma ga wani bayani
ba, game da inda suke — cewa gwamnatin Sudan ta koma ga taimaka wa Kony,
amma, da na cewa gwamnatin cewa, wannan wani abu ne, da ba za mu amince wa
ba, kuma idan tana taimaka wa Kony, to, su bari. Harkokin Kony da ayyukansa, na
cutar da dukan yankin, kuma ina tsammanin gwamnatin Kasar Sudan za ta yarda
da haka, kuma ina fata wannan bayanin cewa suna taimakawa ba gaskiya ba ne.

MS. JENSEN: Denis Lubindi na son sanin: “Amirka na kan gaba wajen kare
‘yancin dan adam. Me ya sa gwamnatin Obama ta yi shiru game da korar ‘yan
asalin Kasar DRC, daga Birnin Brazzaville, na Jumhuriyar Kasar Congo? Menene
tunanin gwamnatin Kasar Amirka game da wannan rikicin?”

MATAIMAKIYAR SAKATARE THOMAS-GREENFIELD: Jakadanmu na Kasar
Congo da kuma jakadunmu dake — jakadunmu dake Kaar DRC, wannan kuma
shine al’amarin dake gabanmu. Ba wai mun y1 shiru ba ne. Mun nuna damuwarmu,
da wadannan gwamnatocin, game da wannan Korar.

MS. JENSEN: “Da Kasar Amirka na fitowa fili, a Kasar Somalia, kan taimakon
agaji da kuma na kudade, amma, yanzu ba haka ba ne. Me ya sa Kasar Amirka ta
bace a Kasar ta Somalia?”

MATAIMAKIYAR SAKATARE THOMAS-GREENFIELD: Bari in bayyana ma
ka, Kuru-Kuru cewa, ba mu bace ba, a Kasar Somalia. Duk da yake ba mu a wajen,
domin wadansu harkokin da suka shafi tsaro, muna gudanar da gagarumin aiki, a
wajen ofishin jakadancinmu dake Birnin Nairobi, muna kai ziyara, akai-akai, zuwa
Kasar Somalia, muna da ofishin Hukumar USAID, kazalika da wakilinmu, na
musamman, dake zaune — shi da ma’aikatansa, a Birnin Nairobi. Kodayaushe suna
Kasar ta Somalia, inda suke aiki da gwamnati, da kuma ayyukan agaji, da ma game
da abubuwan dake tasowa, da kuma hanyoyin bunKkasa harkokin gwamnati na
magance al’amarin a Kasar Somalia.

MS. JENSEN: Tambaya ta gaba ta fito ne daga Kasar Ghana: “Me Amirka ta
Kudurta yi, na bunKasa ci gaban tattalin arzikin yankin, musamman Kasar Ghana?”

MATAIMAKIYAR SAKATARE THOMAS-GREENFIELD: To, ina kuma
tsammanin wannan wani yanki ne, da muke aiki, akai, kuma Kasar Ghana na daga
cikin manyan Kasashe a yankin. Kamar yadda ka sani ne, Kasar Ghana na daya
daga cikin Kasashe shida dake cikin Shirin Samar da Wutar Lantarki a Afrika,
kuma Kasar Ghana, na daga cikin manyan abokanmu, a nahiyar ta Afrika. Don



haka, za mu ci gaba da hulda tare da gwamnatocin dake da niyyar inganta
kawunansu, da kula da hanyoyin bunKasa tattalin arziki, da neman hanyoyin sama
wa jama’arsu aikin yi. Muna wurin, domin taimaka ma su. Kuma ai Kasar Ghana
na daga cikin manyan abokanmu, a wannan KoKarin.

MS. JENSEN: Tambayarmu ta gaba daga kamfanin dillancin labaru ne na AFP:
“Amirka za ta sanya wa Kiir da Machar takunkumi ne, idan bangarorin biyu suka
Ki tsagaita wuta, a Kudancin Sudan? Na gode.”

MATAIMAKIYAR SAKATARE THOMAS-GREENFIELD: Mun riga mu sanya
takunkumin, ga dukan wanda yake a Kudancin na Sudan, wanda ke ganin zai iya
gittawa kan hanyar samun zaman lafiya, da kuma mutanen da suka tabka wata
ta’asa. Kuma mun tantauna da Riek Machar, kazalika da Shugaba Salva Kiir, kan
rokon da su tuhumi jama’arsu, domin idan ba su tuhumi jama’arsu ba, bisa ga
abubuwan da suka faru, to, su za mu zarga.

MS. JENSEN: Tambaya ta gaba ta fito ne daga gidan telebijin na Somali National
TV: “A lokacin ziyarar Kasar Habasha, Sakataren Gwamnati Kerry, ya sadu da
Shugaba Hassan Sheikh Mahamud. Me suka tantauna a wannan taron na Birnin
Addis Ababa? Kuma ta yaya gwamnatinku za ta kula da ayyukan dake tsakanin
rundunar AMISOM da sojojin Kasar Somalia, wajen ceto wadansu sassa na Kasar,
daga hannun Kungiyar al-Shabaab?”

MATAIMAKIYAR SAKATARE THOMAS-GREENFIELD: Mun yi gagarumin
taro da Shugaba Hassan Sheikh. Mun tantauna game da tunaninsa na ceto Kasar
Somalia. Mun zanta game da KoKarin gina wani abin koyi, na mulkin tarayya da
kuma ci gaba da ayyuka a sauran yankuna Kasar Somalia. Akwai ma lokacin da
muka tantauna game da sha’anin zabe da kuma game da ayyukan da rundunar
AMISOM ke yi, dangane da Sojojin Kasar Somalia da kuma irin yadda za mu
bunKasa rundunar ta Sojojin Kasar ta Somalia, domin shiga da kuma rida wa

rundunar ta AMISOM bisa ga nasarorin da take samu, na korar Kungiyar ta al-
Shabaab.

Don haka, za mu ci gaba da wannan tantaunawar. Mun kuma Kara ma sa Kwarin
gwiwar KoKarin da yake yi. Mun taimaka wa jama’arsa, na da su ci gaba da
ayyukan da suke yi. Muna kuma ganin ci gaba ga harkokin na Kasar Somalia, a
karo na farko, a cikin shekaru fiye da 20, inda jama’ar dake cikin Kasar ta Somalia,
ke hango alfanu. Don haka muna son da a ci gaba da dorawa kan haka, kuma muna
fatan za a samu bakin zaren tabbatar da zaman lafiya, mai dorewa a Kasar ta
Somalia.



MS. JENSEN: Za mu koma Nijeriya: “Me ya sa Kasar Amirka ta jinkirta — ko
kuma jinkirtawa kan tsoma bakin taimaka wa gwamnatin Nijeriya, wajen magance
illolin Kungiyar Boko Haram?”

MATAIMAKIYAR SAKATARE THOMAS-GREENFIELD: Magance ayyukan
‘yan ta’adda ba Karamin aiki ba ne. Kuma lokacin da Shugaba Jonathan ya sadu da
Shugaba Obama, a watan Satumba, ya roKi da ya taimaka, kuma muna jibinta da
aiki da gwamnatin Nijeriya, tun wannan lokacin. Ba mu kuma bata wani lokaci ba.
Hakika, zan amince da kai cewa, game da gaggauta yin wani abu, amma, kamar
satar wadannan ‘yan matan ne, ya janyo hankulan Kasashen duniya — ya nuna
tamkar kamar mun jinkirta, amma, saboda da yawan labarun ba, ana nufin mun
fara aiki ba ne, kwanan nan.

Don haka, wannan wani abu ne da muka duKufa akai, tare da gwamnatin Nijeriya,
na wani tsawon lokaci.

MS. JENSEN: Tambayarmu ta gaba, ta fito ne daga Birnin Addis Ababa: “Kerry
ya ziyarci Kasar Habasha, kuma menene ra’ayinki game da manema labaru da
kuma ‘yan siyasar da gwamnatin Habasha ta tsare?”

MATAIMAKIYAR SAKATARE THOMAS-GREENFIELD: Idan ka karanta
jawabin Sakataren gwamnati, da kuma Korafin da ya yi, za ka san cewa, mun yi
magana game da wannan da gwamnatin; mun roKi gwamnati da ta saki kowa, dake
tsare. Idan an kuma gudanar da wani bincike, mun roke su da su hanzarta gudanar
da bincike, domin a yi wa wadannan manema labarun adalci.

Wannan shine abinda muke ci gaba da tantaunawa da gwamnati Kasar Habasha.
Muna ganin Kasar ta Habasha tana samun ci gaba, amma, tana bukatar da ta
tabbatar da sakin mara, game da harkokin siyasa, da ‘yancin manema labaru,
domin Kasar ta Habasha ta ci gaba da bayar da sararin barin jama’a, na da su shiga
da kuma dukan mutanenta su kasance cikin irin ci gaban dake faruwa.

MS. JENSEN: Tambayarmu ta gaba, ta fito ne daga Ofishin Jakadancin Amirka
dake Birnin Maputo: “Ina jin akwai hanyoyi biyu, na fuskantar harkokin Kasashen
wajen Amirka, a Afrika. Lokacin da Barack Obama ya ziyarci wadansu zababbun
Kasashen Afrika, da suka gudanar da mulkin demokradiya, da harkokin
shugabanci, da kiyaye ‘yancin dan adam — misali kuma shine Kasar Ghana.
Amma, Sakataren Gwamnati, John Kerry, ya zabi da ya ziyarci wadannan



Kasashen da ba su tabuka komai ba — irin su Angola, da DRC, da kuma Habasha.
Haka ne? Kuma idan haka ne, to, me zai sa a ce na yi gaskiya?”

MATAIMAKIYAR SAKATARE THOMAS-GREENFIELD: Wannan kuma shine
sharhin na sha’awa da kuma bincike. Hakika, muna bukatar roKon wadannan
Kasashen da su yunKura ga neman abubuwa masu kyau, amma, wannan ba yana
nufin mun yi biris da wadannan bukatu ba ne. Kuma muna jin, a wannan lokacin,
da kuma damar, cewa, hakika, yana da muhimmancin a mu jibinci Kudancin
Sudan, da ma na shugaban Kasa, na da su tsunduma ga al’amurran Kudancin
Sudan.

Manufarmu , ta farko, game da ziyartar Birnin Addis Ababa, shine don ta karbi
baKuncin — Majalisar Dinkin Duniya, don gudanar da wani gagarumin taro, muka
mun ga damar, a lokacin da muke tare da gwamnatin Kasar Habasha, game da
abinda gwamnatin ta Habasha ke yi, don gano hanyoyin warware matsalolin
Kudancin Sudan, amma, mun tantauna da juna, da gwamnatin ta Kasar Habasha.
Kuma mun samu damar saduwa da Shugaban Kasar Somalia. Mun je Kasar DRC
ne, domin, a gaskiya, mun ga — kuma, idan zan iya amfani da wannan damar — mun
hango alheri. MurKushe rundumar M23, da sanya hannu kan yarjejeniyar Birnin
Nairobi, da KoKarin gano bakin zaren bayar da taimako ga jama’ar gabashin Kasar
DRC — wadannan na daga cikin abubuwan alherin da muke son mu taimaka wa,
muna so ne mu taimaka. Muna son da mu tabbatar da gwamnati na yin abinda ya
kamata.

Kuma a ma Kasar ta Angola. Angola ta taka rawar gani, sosai, wajen ciyar da
wannan batun gaba, a Manyan Tabkuna, da taimaka wa KoKarin Kasar CAR. Don
haka, wannan shine dalilin da ya sa muka kai ziyara. Ba mun kai ziyarar ba ne, a
matsayin nuna wadannan Kasashen dake da matsaloli, mun yi ne, domin
taimakawa ga samun hanyoyin zaman lafiya a Afrika. Kuma ina tsammanin, a
gaskiya, mun samu nasarori.

MS. JENSEN: Tambayarmu ta gaba, ta fito ne daga Jason Straziuso, daga
kamfanin dillacin labaru na AP. “Menene abinda Kasar Amirka ta ji, game da
sanarwar Shugaba Kiir, cewa za a daga gudanar da zabe daga 2015 zuwa 2017, ko
ma 2018?”

MATAIMAKIYAR SAKATARE THOMAS-GREENFIELD: Ina tsammanin
wannan wata magana ce da jam’iyyun siyasar Kudancin Sudan za su tantauna, don
magancewa — yadda za su gudanar da zaben, da irin hanyar da za su bi, da za ta kai
su ga gudanar da zaben. Ba zan yi wani furucin yanke hukunci ba, ga abinda
shugaban ya yi, amma, muna fata wannan wani abu ne, da daukacin Kungiyar



SPLA da — kazalika da sauran jam’iyyu za su sanya baki, wajen tantaunawa, da
kuma fatan za su gano hanyoyin ci gaban da zaben, a cikin lokaci.

MS. JENSEN: Tambaya ta gaba, ta fito ne daga Diana Lilian Kago, daga gidan
rediyon Deutsche Welle. “Hare-haren Kungiyar al-Shabaab sai Karuwa yake yi, a
yankin Gabashin Afrika, da kuma Kasashen dake gabar Manyan Tabkuna. Ba ki
ganin bukatar amfani da gagarumar dabarar harkokin tsaro, na tabbatar da magance
ayyukan ta’addanci, su zama abin tarihi?”

MATAIMAKIYAR SAKATARE THOMAS-GREENFIELD: Na yarda da ke,
matuka. Amma, ban san ko idan zan iya yin wani Korafi game da haka, amma,
haka ne, mun ga irin yadda Kungiyar ta al-Shabaab ta canja salo, kuma sun duKufa
ga kai hare-hare, a kowane yanki na gabashin Afrika. Za mu ci gaba da hada hannu
da gwamnatocin dake yankin, bisa KoKarin magance wannan barazanar.

MS. JENSEN: Tambaya ta ga gaba ta fito ne daga mujallar Daily Monitorta Kasar
Uganda. “Kasar Amirka, na da lokaci, kuma ta sha nanata Kudurinta, na inganta
dokoki da shugabanci, a Kasar Uganda. Amma, irin abinda ke faruwa kwanan nan,
irin amincewa da dokokin da suka saba wa ‘yancin dan adam, da tarwatsa
tarurrukan jama’a, da kuma haramta luwadi, to, ya kamata a bincika dangantakar,
idan zai yiwu. Me Amirka take tunani game da wannan?

MATAIMAKIYAR SAKATARE THOMAS-GREENFIELD: Mun nuna damuwa,
matuKa, game da wadannan dokoki, na kwanan nan, da Kasar ta Uganda ta zartar.
Kamar yadda kuka sani, shugaban ya yi jawabin cewa, zartar da wadannan
dokokin, zai gurbata dangantaka da gwamnatin Kasar Uganda. Jakadanmu na kai
gwauro, da mari, don rokon gwamnati da ta sake tunani game da wadannan
dokokin. Wannan ba Karamar matsala ba ce, gare mu, domin martabobinmu sun ce
wannan ba shi da kyau, kuma dukan mutane na da ‘yanci, komai Kungiyarsu, ba
tare da dubar kowa zai Kayyade yadda za su gudanar da rayuwarsu ba.

Don haka, za mu ci gaba da hulda da gwamnatin Kasar Uganda. Akwai fannonin
da za mu yi aiki da gwamnatin kan — inda muke da hadin kai tare da gwamnati,
kuma muna da fannonin da muke da gudanar da al’amurra. Kuma za mu yi KoKarin
magance wadannan al’amurran, ta hanyar da za mu kai ga biyan bukata.

MS. JENSEN: Tambaya ta gaba ta fito ne daga mujallar 7he Herald. “Bayan da
aka sanya hannu a yarjejeniyar zaman lafiya, Shugaban Kudancin Sudan, ya ce,
gwamnatin Amirka ce ta tilasta ma sa, da ya sanya hannu — ta Habasha da kuma
Amirka — da gwamnatin Kasar Habasha. Me ki ke tunani game da haka?”



MATAIMAKIYAR SAKATARE THOMAS-GREENFIELD: Ina tsammanin
Shugaba Salva Kiir — da ni ba mu ji wannan sanarwa ba, don haka ba zan iya
tabbatar ma da an yi wannan sanarwa ba — amma, ina tsammanin ya yi abinda ya
kamata, da ya sanya hannu kan yarjejeniyar zaman lafiyar, domin ya yi aiki, a
matsayin shugaban Kasa, ko kuma domin shugaban da aka zaba, a matsayin
shugaban Kudancin Sudan, na da ya gano hanyar da za a tabbatar da zaman lafiya,
ga mutanen da suka zabe shi. Don haka, muna farin ciki da wannan shawarar da ya
yanke, ta sanya hannun, kuma ina son in ce, babu wanda ya tilasta ma sa, sanya
hannun. Amma, muna murnar ya dauki matakin da ya dace.

MS. JENSEN: MaKkwabtan Kasar Ghana na fama da ta’asar Kungiyar Boko Haram.
A bisa ga bincikena, Kasar ta Ghana ma na cikin hadarin fuskantar irin wannan
al’amarin, nan gaba? Kuma idan gaskiya ne, me za a yi, domin dakatar da wannan
barazanar? Idan kuma ba gaskiya ba ne, me ya sa?

MATAIMAKIYAR SAKATARE THOMAS-GREENFIELD: Ina tsammanin,
kamar yadda muke cewa, ta’addanci, a ko’ina yana shafar jama’ar ko’ina. Kuma
lokacin da ba mu da wata shaidar Kungiyar ‘yan Boko Haram, a Kasar ta Ghana,
ina tsammanin akwai bukatar da gwamnatin Kasar ta Ghana ta yunKura. Kuma su
ma, kazalika, suna da bukatar da za su ci gaba da yin wani abu, a yankin, dangane
da dabarun magance wannan al’amarin.

MS. JENSEN: muna da lokacin da za mu ji Karin tambayoyi, kuma wannan wata
bita-da-Kulli ne, daga Jason Straziuso, na kamfanin dillancin labaru na AP. “Shin
Kasar Amirka ta damu game da yin hulda da sojojin Nijeriya, game da satar ‘yan
matan nan, ganin irin yadda take cin mutuncin ‘yancin dan adam? Kuma, za ki iya
tabbatar ma na cewa, Kasar Amirka na aikewa da jiragen saman da babu direba,
domin leKen asiri, daga sansaninta dake Kasar Nijar Niger?”

MATAIMAKIYAR SAKATARE THOMAS-GREENFIELD: Da farko dai
gaskiya ne, mun damu, ga tabbatar da ganin gwamnatin Nijeriya ta hakikance ga
‘yancin dan adam, wajen fuskantar wannan al’amari. Mun ji dadin da suka tambayi
taimakonmu, kuma wani bangare na yin aiki da gwamnatin, shine a taimaka wajen
horar da jami’an tsaro, kan irin yadda za su kiyaye dokokin ‘yancin bil adama.
Kamar yadda ka sani ne, muna hulda da gwamnati, na tsawon lokaci, kan abinda
muke ji, da wane irin sharudda (ba a ji sosai), inda jama’a, da dama, da aka kame,
da ko su wanene ‘yan Kungiyar Boko Haram ko abokan huldar Boko Haram, don
tabbatar da ganin an yi kiwon su kamar ‘yan adam, an kuma yi ma su adalci.



Eh, haka ne, mun taimaka wa gwamnati da wani taimakon na aikewa da jiragen,
kuma mun yi KoKarin yin hulda da gwamnati, don mu wadata ta da bayanan sirrin
da za su yi amfani da su, wajen magance wannan al’amari.

MS. JENSEN: To, madalla. Mun gode kan kasance da mu, a yau. Kuma wannan
shine lokacin da muke da shi, a yau. Ina son in gode wa dukanku, da kuka kasance
tare da mu, da kuma kasancewa tare da Mataimakiyar Sakatare Thomas-
Greenfield, a wannan tantaunawar. Za mu samar da bidiyo da kuma faifan, kwanan
nan, bayan an kammala shirin, kuma idan ana son ci gaba da wannan tantaunawar
ta yau, to, ana 1iya shiga shafin yanar-gizon Twitter mai suna:
@StateAfrica ko @StateDept. Muna fatan za a kasance da mu, a wani shirin na
LiveAtState, kwanan nan.

